
                                                                                                           Татар теле һәм әдәбияты укытучысы         

                                              Укытучы!

 Синең бурыч – күңелләргә сүзләр язу,

                                                                                                        Язар өчен алтын сүзләр эзләп табу.

 Энҗе Мөэминова.

        Әйе! Күңелләргә алтын сүзләр эзләп табучы һөнәр ияләренең берсе – ул укытучыдыр,мөгаен! Укытучы -  якты, матур тойгылар тәрбияләүче, кешеләрдәге, тормыштагы матурлыкны күрергә һәм шуның өчен көрәшергә чакыручы да ул. Һәркайсыбызның иң матур хәтирәләре, шатлык-борчулары, беренче дулкынланулары нәкъ менә мәктәп һәм укытучы белән бәйле. Беренче тапкыр мәктәп бусагасын атлап кергән көннән алып, бала белән янәшәдә аның укытучысы атлый. Ул дөньядагы барлык матур сыйфатларны үзенә туплаган: киң күңеллелек, тырышлык, балаларга чиксез мәхәббәт, намуслылык... Җирдә кешеләргә мәгънәле тормышны колачлар өчен дә канатлар куючы ул укытучы!. Ул тәрбияли дә, укыта да, һәркемне Кеше итәргә дә омтыла.
    Сабый чагымнан ук мин әлеге  һөнәргә якын булып үстем. Әти-Әниемнең,дәү әнкәемнең укытучы булып эшләве дә зур этәргеч бирде миңа.Уку вакытында гына түгел,өебездәге сөйләшүләр дә,өстәлдә яткан өем-өем дәфтәрләр дә -  бүгенгедәй күз алдымда. Тикшерергә дип үз чиратларын көтеп яткан дәфтәрләргә кызыгып карап торганлыгым һич күз алдымнан китми. “Әни! Берсен генә тикшереп карыйм әле!”-дип әйткәнем,үземчә кайберләрен ачып хаталар “чүпләвем” әле дә истә.Урамга уйнарга чыккач та күрше кызларын гел “укыттым” мин: дәфтәрдән журнал ясап, билгеләр куя, яңа теманы “аңлата” идем. Әнә шул балачак хыяллары, 9 нчы сыйныфны тәмамлаганнан соң, мине Казан педагогия көллиятенә китерде. “Тукта,сабыр ит!...”-дигән киңәшләр дә туктатып кала алмады мине! Аннан соң КДГПУның татар теле һәм әдәбияты бүлеге...             19 яшемдә мөгаллимлек хезмәтемне үзем укыган-Чури-Бураш төп гомуми белем бирү  мәктәбендә башладым. Менә 13 ел инде балалар арасында. Күпме сулар аккан, җилләр искән, әмма шушы елллар бер мизгел шикелле генә үтеп киткәне сизелми дә калган. 
    Әле көллияттә укыган вакытта ук, “Нишләп әниең кебек рус телен сайламадың?”-дип сораучылар булды, әмма күңелем мәктәп елларыннан ук татар теле,татар әдәбияты фәннәрен бик якын итә иде,бер укыган әсәрне кабат-кабат укуым әле дә истә, хәтта хәзерге вакытта да 15минут китап уку – ул минем өчен чынлап торып ял вакыты! Геройларым белән бергә куанам,алар өчен борчылам – чынбарлык тормыш белән хыялларым һәрчак янәшә минем! Бәлкем иҗат итәргә яратуым, шигырьләремне беренче укучы мөгаллим-остазым – шагыйрә Эльмира апа Шәрифуллина кидәшләре дә туган телебезгә мәхәббәт уяткандыр ул чакта.
    Хәзер исә мин – укытучы. Иң беренче дәресемә кергәндә булган дулкынлану хисләре әле бүген дә күңелемдә саклана...Самими карашлы сабыйларның күңеленә үтеп керү, аларга белем орлыкларын салу өчен – иң беренче чиратта сайлаган һөнәреңне яратырга кирәклеген шул чакта ук аңладым төсле. Ана теле укытучыларының бурычы да олы бит: ул  укучыны аңлап укырга, язарга, дөрес һәм аңлаешлы сөйләмгә өйрәтергә, хезмәткә җаваплы караш, кешеләргә карата әхлаклылык, кешелеклелек, туган җиргә, табигатькә мәхәббәт, сакчыл караш, гомумән, бөтен яктан үсеш белән тәэмин ителгән, иҗади әхлакый толерант шәхес тәрбияләргә тиеш. Шул ук вакытта мин укучыларыма өйрәнүче итеп кенә түгел, чын дус, сердәшче, киңәшче итеп карарга тырышам. Дәрестә дә, дәрестән тыш вакытларда да һәрчак янәшмдә алар, бала бит ул - үзе бер кечкенә дөнья кебек. Күңелләре җәрәхәтле булган чакларында да,шатлык-сөенечтән очынып йөргән вакытларында да,уй-хисләрен укучыларым белән бергә бүлешәбез,төрле ситуацияләрдән чыгу юлларын да бергә эзлибез. “Укытучым – икенче әнием”, - дип юкка язмыйлардыр иншаларда, мин бу сүзләр белән килешәм,әлбәттә.  Аларның холык-фигыльләре төрле булган кебек, уку материалын үзләштерү дәрәҗәсе дә төрле. Моны һәрдаим игътибар үзәгендә тотам. Шуңа күрә укытуның төрле алымнарын кулланам. Иҗади үстерелешле укыту технологиясеннән файдалану – шуның ачык мисалы. Укытучы һөнәре бер урында таптануга, билгеле бер калып буенча эшләүгә корылмаган. Ул һәрвакыт эзләнүдә, яңа ачышлар ясарга омтылуда. Әлеге һөнәр иясе өчен тыныч төннәр, үз-үзен яратып кына яшәү – ят нәрсә. Аның өчен педагогик камиллеккә омтылу, иртәгәсе көн белән яшәү, үз укучыларының мөмкинлекләрен һәм сәләтләрен биш бармагы кебек белеп, аларны үз балаңдай якын күреп, киләчәк тормышка әзерләү хас. Үз фәнем белән күбрәк кызыксындыру өчен проектлар төзеп, төрле презентацияләр әзерләп, җанлы да, заманча да дәресләр үткәрергә тырышам. Дәресләремдә компьютер технологиясеннән һәм мультимедияле презентацияләрдән файдаланам. Аерым язучылар иҗаты буенча электрон дәреслекләр, компакт-дисклар, аудио һәм видео язмалардан файдаланып үткәрелгән дәресләр нәтиҗәле була. Укучыларымның фәнемне яратуы, ниндидер нәтиҗәләргә ирешүе зур куаныч минем өчен. Эшемнең нәтиҗәсен күреп тору һәрвакыт да канатлар үстерә. Эш практикамда балаларның иҗади сәләтен үстерүгә нык басым ясыйм. Күп еллар дәвамында “Серле каләм” түгәрәген җитәкләдем. Ул вакытта матбугат битләрендә басылган укучыларыбызның язмалары белән әле дә горурланырлык! Бүгенге көндә дә бик күп нәфис сүз сөйләчеләр өчен үткәрелгән бәйгеләргә йөрибез, һәрвакыт диярлек призлы урыннар белән кайтабыз, республикакүләм, Рәсәйкүләм һәм халыкара конкурсларда нәтиҗәләребез күп. Гомумән, балаларның иҗади сәләтен үстерүгә зур игътибар бирәм. Авылыбыздагы атамалар тарихын,күренекле кешеләре иҗатын өйрәнеп, фәнни-гамәли конференцияләрдәдә чыгыш ясадык,тирә-як районнарга,Казан,Яшел Үзән шәһәрләренә барып тәҗрибә уртаклаштык. Укучыларымның призлы  урын алулары – минем өчен әйтеп бетерә алмаслык олы сөенеч! Димәк,эшебез әрәмгә китми,нәтиҗәле өлеше күбрәк. Район олимпиадаларында призлы урыннарны алучыларым да һәрчак елмаю бүләк итә миңа! Балага үзен шәхес итеп тойдыру, ул эшләрдәй эшләрне башка беркем дә аңардан да яхшырак итеп эшли алмаячагына төшендерү – минем төп педагогик фикерем. Һәр бала үзен көчле шәхес итеп тоярга тиеш дип уйлыйм.     
      Хезмәт эшчәнлегем дәверендә быел өченче чыгарылыш укучыларын олы тормыш юлына озатачакмын. Аларның һәркайсы күңелемә үз балаларым кебек кадерле. Һәрберсенең язмышы белән кызыксынып яшим, уңышлары белән горурланам. Инде ничә еллар узса да, укучыларым һәрчак мәктәпкә юлны онытмыйлар, шатлыклы вакыйгалары белән бүлешәләр, егетләрнең хәрби хезмәткә киткәндә дә, кайткач та күрешергә килүләре – минем өчен олы сөенеч! Бүгенге хезмәтем тынгысыз һәм катлаулы булса да,сайлаган һөнәрем минем тормышымда төп урынны били! Илләребез тыныч булып,алга таба да шатланып-куанып яшәргә язсын,эшебездән тәм табып яшәү – олы бәхет бит ул!
Минем бәхет – минем хезмәтемдә,

Сабыйларның нурлы йөзендә.

Узем салган белем орлыкларын,

Җыярмын мин гомер көземдә!...

